Izquierda Unida de Navarra–Nafarroako Ezker Batua foru-parlamentarien elkarteko foru-parlamentari Ana Figueras Castellano andreak galdera egin du Amnesty Internationalek portaera-arazoak dituzten adin txikikoak hartzeko zentro terapeutikoez egindako txostenean bildutako gomendioen gaineko iritziari eta, hala egokituz gero, haiek onartzeari buruz (PES 377/10). Hona hemen Familia, Gazteria, Kirol eta Gizarte Gaietako kontseilariaren erantzuna: 

Txostena eta egindako gomendioak aztertu dira. Amnesty Internationalek bilera bat egiteko eskatu zuen, eta hori aurtengo martxoaren 5ean egin zela jakinarazten dugu. Bileran hauek parte hartu zuten: Amnesty Internationalen izenean, erakundearen Espainiako presidenteak, Harreman Instituzionaletarako buruak eta erakundeak Foru Komunitatean daukan ordezkariak; Familia, Gazteria, Kirol eta Gizarte Gaietako Departamentuaren izenean, Familia, Haurtzaro eta Kontsumo zuzendari nagusiak eta Adin Gutxikoen Babeserako Saileko buruak.  Bileran, halaber, Ilundain Fundazioko presidentea eta neurri judizialak betetzeko zentroko Erreforma Programaren zuzendaria ere egon ziren. Bileran, gure arreta jasotzen duten adin gutxikoen profilen arabera gure foru komunitatean dauden zentroei buruzko informazio sakona eman zitzaien Espainiako Amnesty Internationaleko presidenteari eta harekin batera joandakoei: orientazio- eta babes-zentroak, adin txikikoen adinaren eta haien profilen arabera dibertsifikatuta; egoitzako harrera-zentroen dibertsitatea, adin txikikoen profilen arabera; babesa gizarte-zailtasuneko profiletan, profil gatazkatsuetan, babesa portaera-arazo larriak edo arazo terapeutikoak daudenean; zentroetan sartzea, neurri judizialak betetzeko; eta abar. 

Informazio kuantitatiboa eman da plaza-kopuruei buruz, eta kualitatiboa adin txikiko bakoitzerako bana-banako hezkuntza-planei buruz; bai eta hauei buruz ere: erakunde kudeatzaileekiko kontratazio-prozedurak; klausula teknikoen pleguak eta esleitze-kontratuak; funtzionamendu-protokoloak; kasuan kasuko deribazio-prozedurak; familientzako informazioa; funtzionamendu-araudiak; koordinazioa; funtzionamenduen gardentasuna; ikuskapenak; ebaluazioak; eta abar. Gure sistema osoari buruzko informazioa eman zen, eta bereziki azpimarratu ziren Amnesty Internationalen txostenean nahasgarriak izan daitezkeen alderdiak, edo indarreko legedia kontuan hartzen ez dutenak. 

Era berean, informazioa eman genuen urteko produkzio estatistikoari buruz, eta horren berri honako hauei emateko betebeharrari buruz: Foru Komunitateko Arartekoari; Estatuko Fiskaltza Nagusiari, Nafarroako Fiskaltza Nagusiaren bidez; Gobernu Ordezkaritzari, bakarrik bizi diren adin txikiko atzerritarren egoera berezietan; eta abar. 
Departamentuak azpimarratu zuen beharrezkoa dela hizkuntza aldatzea eta txostenean erabiltzen den terminologia eguneratzea, ez baitzaio egokitzen egungo nomenklaturari adin txikikoen babes-esparruan bezala erreforma-esparruan ere. Nafarroan ez dago kartzela-zentrorik, ez dago zigor-gelarik, eta interbentzio- prozesu baterako prozedurek zorrozki betetzen dute indarreko araudia; besteak beste: 1/1996 Lege Organikoa, adin txikikoak babesteari buruzkoa; 5/2000 Lege Organikoa, adin txikikoen zigor-erantzukizunari buruzkoa (bide batez esanda, ez da aipatzen Amnesty Internationalen txostenean, baina argi eta garbi definitzen eta arautzen ditu barneratze-zentroak, eta bata bestearen atzetik aipatzen ditu epaile batek lege-hausteak egin dituzten adin txikikoak zigortzeko erabil ditzakeen neurri judizialak); eta 15/2005 Foru Legea, haurrak eta nerabeak zaindu eta babesteari buruzkoa, hala nola haren arauzko garapenak. 
Informazio honek guztiak erantzun argia ematen die txostenari gehitutako gutunean adierazitako gomendio espezifikoei (hitzez hitz transkribatzen ditugu letra etzanez); hau da:
1.- Esku hartzeko protokolo eta ildo argien bidez arautzea, haiek adin txikikoak zentroetan sartzeko edo haietara deribatzeko jarraitu beharreko administrazio-prozesua zehatz dezaten, gurasoei eta senideei informazio guztia ematen zaielarik Administrazioak tutoretza bere gain hartzeak dauzkan ondorio juridikoei buruz, hala nola tutoretza horren aurka jar daitezkeen helegiteei buruz.

Lehen gomendio hori bete egiten da. Badaude protokoloak eta familientzako informazioa. Deribazio-prozedurak araudiaren araberakoak dira, eta erabaki guztiak familiei helarazten zaizkiela edozein unetan egiazta eta froga daitekeen gauza da. Edozein ebazpenetan, azken puntuak bidezko helegitea jartzeko aukera ematen du.
2. Adin txikikoen kopuruari eta babes-zentro terapeutikoen kopuruari buruz informazioa aldian behin sortzea eta argitaratzea, eta zentroetako barne-araudiek (zentroak kudeaketa publikokoak izan ala kudeaketa pribatukoak) nazioarteko estandarren aurkako edozein zigor-neurri debekatzen dutela bermatzea; bereziki, askatasunez gabetutako adin txikikoen babesari buruzko Nazio Batuen arauei dagokienez, ankertzat, gizabidearen kontrakotzat eta umiliagarritzat jo daitezkeen tratuak galarazteko.
Lehen adierazi bezala, gomendio horrek aipatzen duen informazioa zabal eta sakon eman zitzaien.
Gure adin txikikoen babesa zaintzen dugu, eta inola ere ez dugu uste askatasunez gabetuta daudela, babestuta baizik, berriz hezteko prozesuan, berme guztiak dituztela (hau da, Haurraren Eskubideen Hitzarmenean, nazioarteko eta estatuko araudian jasotako eskubideak); baina bai eta betebeharrak ere.
Tratu anker, gizabidearen aurkako eta umiliagarriei dagokienez, kontrakoa frogatu eta aginduzkoa den moduan salatzen ez den bitartean, gure sisteman ez dago horrelako traturik.
3.- Giza eskubideen aldeko organismo eta erakunde independenteek, Europako Kontseiluaren eta NBEren gomendioen arabera, zentroak kontrolatu eta ikuskatzen dituztelako benetako bermea, kontuak ematean erabateko gardentasuna eskatzen dizkietela.
Honi dagokionez, berriz esan behar dugu martxoaren 5eko bileran emandako informazioan jakinarazi egin zitzaiela egunean, astean, hamabost egunean, hilabetean, hiru hilabetean, sei hilabetean eta urtean behin zenbat koordinazio-, gainbegiratze- eta ikuskatze-bilera egiten dituzten Foru Administrazioko, Judikaturako eta Fiskaltzako programa bakoitzaren arduradunek. Esan zitzaien zer eginkizun betetzen duen Arartekoak babesaren esparruan; eginkizun hori haurrak eta nerabeak sustatu, zaindu eta babesteari buruzko abenduaren 5eko 15/2005 Foru Legeko 14.3. artikuluko a), b) c) eta d) letretan dago zehaztuta.   Eginkizun hori dela eta, txosten bereziak egin dituzte, zentroak ikustera joan dira eta inkestak egin dizkiete adin txikikoei, eta horien guztien emaitzen eta jendaurreko adierazpenen berri ere eman genien Amnesty Internationaleko arduradunei. Hortaz, gure departamentuan, oro har, eta Familia, Haurtzaro eta Kontsumo Zuzendaritza Nagusian, bereziki, ohiko jokabidea da gardentasuna izatea eta kontuak ematea.
4.- Edozein babes- edo hezkuntza-zentrotan, funtzionamendu-ohiturak eta adin txikikoak zigortzeko neurriak eraginkortasunez gainbegiratzea, zentroak publikoak edo pribatuak izanda ere, eta zigorketen, abusuen eta tratu txarren erantzuleak benetan pertsegitzen direla bermatzea, erantzuleak eragile publikoak izan ala erakunde pribatuak.
Adin txikiko bakoitzaren eboluzio-prozesuaren jarraipena eta gainbegiratzea aurreko puntuetan dago adierazita. Adin txikikoaren Babes Sailean adin txikikoez dauden espediente guzti-guztietan edozein motatako gorabeherak agertzen dira, baina inoiz ere ez dute ekartzen zigor ankerrak eta gizabidearen aurkakoak jartzea. Berriro diogu, salagarriak dira, gertatu direla jakinez gero.
5.- Adin txikikoek (eta, hala egokituz gero, haien senideek) zer eskubide dituzten badakitela eta haiek ulertzen dituztela bermatzen da, batez ere tratamenduan sendagaiak erabiliko direla eta zer bilakaera izanen duten jakinarazi ondoren adierazten duten adostasunari dagokionez; era berean, sexu- eta ugalketa-osasunerako eskubideari buruzko informazio egokia jasotzen dutela bermatzen da.

Gomendio honekin zerikusia daukanari tratamendu berezia eman zitzaion martxoaren 5ean egindako bileran. Argi jakinarazi zen adin txikiko bakoitzari dagokion osasun-etxeko medikuek agindutako sendagaiak hartzen direla, bitamina soilak besterik ez izan arren. Gurasoek eta tutoreek badakite zein diren tratamenduak, eta adin txikikoek tratamendua onartu edo baztertu egin dezakete; kasu horretan, bidezkoa denaren arabera, familiari edo epaileari jakinaraziko zaio gertatutakoa. Alde horretatik, beste urrats bat egitea dago aurreikusita eta, horrenbestez, adostasunak nahiz desadostasunak idatziz jasotzea.
Horrenbestez, jakinarazi behar dugu balioetsi eta kontuan hartu direla Amnesty Internationalen gomendioak eta gogoetak, guztiak ere aurretiaz aztertuta eta beteta baitauzka Nafarroako sistemak. 

